
Bu günlərdə kişilərimiz zərif cinsin 
nümayəndələrinə, təbii ki, gül, çiçək 
bağışlayır, yeniyetmə və gənclər öz 
sevdiyi qızlara, nişanlılarına bir daha 
qəlblərindəki ən munis arzularını dilə 
gətirirlər. Ən duyğusal sözləri isə kiçik 
uşaqlar öz analarına söyləyirlər: Sən 
dünyada ən gözəl anasan!

Azərbaycan xalqı qadına layiq 
olduğu böyük dəyəri verməyi, onun 
adını, şərəfini uca tutmağı bacaran 
xalqlardandır. Bizim ədəbiyyat 
və mədəniyyətimizdə ana, qız və 
gəlinlərimizin isməti, sədaqəti, 
fədakarlığı, vətənpərvərliyi və başqa 
nəcib xüsusiyyətləri ilə bağlı çox 
sayda həyati və bədii nümunələr var.

Dahi Nizamidən üzübəri xalqımızın 
bütün görkəmli mütəfəkkirləri 
Azərbaycan, türk qadınlarının gözəllik, 
fədakarlıq və qəhrəmanlıqlarını böyük 
məhəbbətlə təsvir və vəsf ediblər. 
Qadının bəşər tarixində ən böyük 
qiymətini Allahın sonuncu Peyğəmbəri 
Məhəmməd (s.ə.) verib: “Cənnət 
anaların ayaqları altındadır!”

Ölkəmizdə qadının cəmiyyətdə 
rolunun yüksəlməsinə böyük önəm 
verilir. Bizdə şəhid analarına, ahıl və 
qocalara daim xüsusi hörmət və diqqət 
göstərilib. Bu, ulu babalarımızdan üzü 
bəri belə olub və belə də qalacaq. 
Bunlar bizim milli-mənəvi, əxlaqi 
dəyərlərimizdir. Bu, bir danılmaz 
həqiqətdir ki, qadına, qıza, gəlinə 
hörmət cəmiyyəti mənən saflaşdırır, 
paklaşdırır. 

Müstəqil Azərbaycanda milli 
dövlətçiliyimizin qurucusu Heydər 
Əliyev Vətənimizin ərazi bütövlüyü 
uğrunda canlarından keçən şəhid 
analarına, onların həyat yoldaşlarına 

xüsusi diqqət və qayğı ilə yanaşırdı, 
bu ailələrin övladlarının yüksək 
səviyyədə təhsil almaları, layiqli işlərlə 
təmin olunmaları üçün hər cür şərait 
yaradırdı. Bununla bağlı bir misal 
çəkmək istəyirəm.

1990-cı il yanvarın 19-dan 20-nə 
keçən gecə erməni silahlı dəstələri 
Sədərək şəhəri istiqamətində hücum 
ediblər. Çox ağır döyüşlər olub. Bu 
qanlı qarşıdurmada Şərur rayon 
polis şöbəsinin əməkdaşı, leytenant 
Məhərrəm Seyidov böyük şücaət və 
qəhrəmanlıq göstərərək həlak olub.

O dövrdə Naxçıvan Ali Məclisinin 
sədri vəzifəsində işləyən Heydər 
Əliyev Məhərrəmin hüzn məclisində 
iştirak etmək üçün Sədərəyə gəlmiş, 
şəhidin valideynləri, eləcə də, onun 
dörd körpə övladının anası Şəkər 
Seyidova ilə görüşərək onlara təskinlik 
vermişdi. 

Şəkər xanım dərin minnətdarlıq 
hissi ilə xatırlayır: “O zaman cəmi 24 
yaşım vardı, mənə elə gəlirdi ki, bu 
ağır itkiyə dözə bilməyəcəyəm. Lakin 
Heydər Əliyev kimi dahi bir insanın 
belə bir ağır vaxtda ailəmizə həyan 
olması Məhərrəmin ata-anası üçün də, 
mənim üçün də böyük təsəlli oldu”. 

Qeyd etmək lazımdır ki,  
1993-cü ilin yayında dahi siyasətçi 
Heydər Əliyevin xalqın israrlı təkidi 
Azərbaycanda siyasi hakimiyyətə 
qayıdışından sonra ölkəmizdə dövlət 
səviyyəsində qadınlara diqqət və 
qayğı daha da artmışdır. 

Xatırladaq ki, 1998-ci ildə 
ümummilli lider Heydər Əliyevin 
təşəbbüsü və göstərişi ilə Azərbaycan 
qadınlarının birinci qurultayı 
keçirilmişdir. Ulu öndər qurultaydakı 

tarixi nitqində qeyd edib ki, bu 
qurultay başa çatmaqda olan əsrdə 
Azərbaycanın tarixində ən böyük 
hadisələrdən biridir. Azərbaycan 
qadınları bu qurultayla müstəqil 
ölkəmizdə demokratik cəmiyyətin, 
qadın hərəkatının əsasını qoydular.

Qurultaydan keçən qısa dövr 
sübut etdi ki, ölkədə qadın siyasətinin 
daha yetkin və dolğun şəkildə təşkil 
edilməsi üçün tələbat yaranmışdır. 
Məhz həmin tələbatı əsas götürən 
ulu öndər 2000-ci il martın 6-da 
“Azərbaycan Respublikasında dövlət 
qadın siyasətinin həyata keçirilməsi 
haqqında” fərman imzaladı. Fərmanın 
birinci bəndində göstərilirdi ki, 
Azərbaycan Respublikasının bütün 
dövlət qurumlarında fəaliyyət növü 
nəzərə alınmaqla qadınların rəhbərlik 
səviyyəsində kişilərlə bərabər təmsil 
olunması təmin edilsin.

Dahi siyasətçi Heydər Əliyevin 
xalqımızın parlaq gələcəyinə 
xidmət edən yolunu yeni meyarlarla 
zənginləşdirərək yüksək səviyyədə 
davam etdirən Prezident İlham Əliyev 
dövlət qadın siyasətinin yeni, daha 
böyük nailiyyətlərlə icrasını təmin 
edibdir. 2006-cı ildə qadınlarla bağlı 
işlərin daha mütəşəkkil və ardıcıl 
şəkildə aparılması üçün dövlətimizin 
başçısı tərəfindən Ailə, Qadın və Uşaq 
Problemləri üzrə Dövlət Komitəsi 
yaradılıbdır. Bu gün komitə böyük 
uğurla fəaliyyət göstərir. 

Birmənalı şəkildə demək olar 
ki, bu gün Azərbaycanda gender 
bərabərliyinin təminatına dövlət qay-
ğısı yüksək səviyyədədir. 2006-cı ildə 
Azərbaycanın qanunverici orqanında 
gender bərabərliyi haqqında qanun 
qəbul olunmuşdur. 2010-cu ildə 
isə “Məişət zorakılığının qarşısının 
alınması haqqında” Qanun qəbul 
edilmişdir. 

Məlumdur ki, Azərbaycan qa-
dınlarının ölkəmizin ictimai-siyasi, 
mədəni həyatında rolunun artmasında, 
xüsusilə şəhid ailələrinin qayğı və 
problemlərinin həllində Heydər Əliyev 
Fondunun prezidenti, Azərbaycan 
Respublikasının Birinci vitse-prezidenti 
Mehriban xanım Əliyevanın xüsusi 
əməyi vardır. Azərbaycanın birinci 
xanımı hər bir ananın, qız və gəlinin 
onların həyatda çətin anlarında ümid 
və pənah yeridir. 

Azərbaycana xarici ölkələrdən 
təşrif buyuran qonaqlarla peşəm 
ilə əlaqədar tez-tez görüşməli olu-
ram. Onlar dəfələrlə Azərbaycanda 
qadınların ictimai-siyasi həyatın 
bütün sahələrində bu qədər yüksək 
səviyyədə iştirakını təsəvvür 
etmədiklərini dilə gətirirlər və bundan 
çox məmnun qaldıqlarını bildirirlər. 

Əcnəbiləri xüsusilə seçkilər 
prosesində azərbaycanlı qadınların 
həm seçki məntəqələrinin işinə fəal 
cəlb olunmaları, həm də bir yetkin 
vətəndaş olaraq, özünün seçmək və 
seçilmək hüququndan geniş istifadə 
etmələri yaxşı mənada təəccübləndirir. 

Bəli, Azərbaycan qadınları bu gün 
ölkəmizdə sivil, demokratik dövlət 
quruculuğu sahəsində fəal  
iştirak edirlər. Qadınlar ölkəmizin 
idarəetmə sisteminin, demək olar ki, 
bütün sahələrində geniş təmsil olu-
nublar. Azərbaycanın ali qanunverici 
orqanı – Milli Məclisdə, mərkəzi və 
yerli icra hakimiyyəti strukturlarında, 
məhkəmə orqanlarında qadınların 
iştirakı kifayət qədər artmışdır. 

O cəmiyyət ədalətli və xoşbəxtdir 
ki, orada qadının şərəf və ləyaqəti 
qorunur. Müstəqil Azərbaycan xalqı və 
dövləti məhz belə bir cəmiyyət qurur. 
Azərbaycan dövləti son illər qadınların 
layiqli işlə təmin olunmaları, övladla-
rının və özlərinin sağlıq durumunun 
daim yaxşılaşdırılması, aztəminatlı 
ailələrin güzəranının yüksəldilməsi 
üçün düşünülmüş və ardıcıl işlər 
həyata keçirir. Ana və uşaqlara verilən 
müavinətlər ilbəil artırılır, körpələr 
və uşaqlı analar üçün nəzərdə 
tutulan imtiyazlar mütəmadi olaraq 
genişləndirilir. 

2020-ci ilin payızında 44 günlük 
şanlı Vətən müharibəsində Tarixi 
Zəfər qazanan Azərbaycanın bütün 
vətəndaşları, eləcə də qadınlarımız 
hazırda özlərini xoşbəxt hiss edirlər 
və onlar buna tamamilə layiqdirlər. 
Axı, onlar doğma Qarabağı yağı 
düşməndən qanları, canları bahasına 
azad edən igid ərlərin, mərd, yenilməz 
əsgər və zabitlərimizin anaları, həyat 
yoldaşları və bacılarıdırlar. Bundan 
böyük səadət, əlbəttə yoxdur! 

Azərbaycan qadını gözəl, ismətli 
olduğu kimi, ağıllı, işgüzar və kreativ-
dir. O, bu gün hər bir sahədə kişilərlə 
bərabər ağlı, zəkası, ailələsinə, övladı-
na bağlılığı, Vətəninə sonsuz sədaqəti 
ilə ölkəmizin inkişaf və tərəqqisi 
naminə fədakarcasına çalışır. 

Məsaim ABDULLAYEV,  
“Xalq qəzeti” 

Qadınlar gözəllik və fədakarlıq rəmzidir 
8 Mart Beynəlxalq Qadınlar Günü sivil dünyanın hər yerində 

olduğu kimi, Azərbaycanda da dərin hörmət və ehtiramla qeyd 
edilir. Qadınlar həyatımızın bəzəyidir, bizim analarımız, bacıları-
mız, qızlarımız, həyat yoldaşlarımız, bir sözlə, sevgi və rəğbət, 
hörmət və ehtiram bəslədiyimiz insanlardır. 

Şəmkir rayonunda vətəndaşlara ödənişsiz 
hüquqi yardım aksiyası keçirilib

Martın 5-də Şəmkir rayonunda Milli Məclisin sədri, 98 saylı Şəmkir 
şəhər seçki dairəsindən deputat seçilən Sahibə Qafarovanın təşəbbüsü ilə 
vətəndaşlara hüquqi yardım aksiyası keçirilib. 

AZƏRTAC-ın bölgə müxbiri xəbər verir 
ki, Azərbaycan Respublikası Vəkillər Kollegi-
yasının üzvləri tərəfindən rayon sakinlərinə 
ödənişsiz hüquqi yardımın göstərildiyi aksiyanın 
açılış tədbirində onlayn formatda çıxış edən 
spiker Sahibə Qafarova, tədbir iştirakçılarını 
salamlayaraq, əvvəlcə ölkəmizdə Prezident 
İlham Əliyevin rəhbərliyi ilə həyata keçirilən ge-
nişmiqyaslı islahatlar və onların uğurlu nəticələri 
barədə danışıb. Bildirib ki, Azərbaycanda 
Prezident İlham Əliyevin rəhbərliyi ilə reallaşdı-
rılan sosial-iqtisadi inkişaf strategiyası həyatın 

bütün sahələrində geniş uğurların əldə olunma-
sını təmin edib. Görülən məqsədyönlü tədbirlər 
nəticəsində ölkəmizin dinamik inkişafı qorunur, 
vətəndaşların sosial müdafiəsi, rifah halının 
yaxşılaşdırılması istiqamətində ardıcıl tədbirlər 
həyata keçirilir. Bu inkişaf meyilləri regionlar-
da da özünü aydın şəkildə göstərir. Əvvəllər 
seçicilərin müraciətlərində əksini tapan bir sıra 
məsələlər artıq öz həllini tapıb.

Sahibə Qafarova deyib ki, Milli Məclisin 
deputatlarının başlıca vəzifələrindən biri 
seçiciləri narahat edən məsələləri dövlət qu-
rumları qarşısında qaldırmaq, onların həllinə 
dəstək verməkdir. O, ötən dövrdə seçicilərin 
müraciətlərində yer almış və onun müraciəti 
əsasında müvafiq dövlət qurumları tərəfindən 
həll edilmiş məsələlər, həmçinin Milli Məclis 
sədrinin təşəbbüsü ilə həyata keçirilmiş sosial, 
humanitar layihələr barədə tədbir iştirakçılarını 
məlumatlandırıb.

Spiker sonra bugünkü aksiya barədə 
məlumat verərək bildirib ki, Azərbaycan müasir, 
demokratik, hüquqi dövlət kimi fundamental hü-
quq və azadlıqların səmərəli müdafiəsinin təmin 
olunmasını özünün əsas prioriteti elan edib. Bu 
istiqamətdə Prezident İlham Əliyevin rəhbərliyi 
ilə həyata keçirilən islahatlar ölkəmizdə hüquq 
sisteminin modernləşməsini və inkişafını təmin 
edib. Azərbaycan dövləti hər kəsin hüquq və 
azadlıqlarının müdafiəsinə təminat verir. Bu-
nunla belə, seçici müraciətlərində qaldırılan bir 
sıra məsələləri araşdıranda məlum olur ki, bu 

problemlər daha çox vətəndaşın həmin məsələ 
ilə bağlı lazımi qədər məlumata malik olmama-
sından irəli gəlir. Xüsusilə, hüquqi məsələlərlə 
əlaqədar olan müraciətlərin bir çoxunda bu 
tendensiya müşahidə olunur. Milli Məclisin sədri 
seçicilərə hüquqi yardım göstərilməsi ilə bağlı 
tədbirlərin keçirilməsinin bu məsələlərin həllinə 
dəstək olacağını bildirib. 

Tədbirdə çıxış edən Azərbaycan Res-
publikası Vəkillər Kollegiyasının Rəyasət 
Heyətinin sədri Anar Bağırov bu kimi aksiya-
ların keçirilməsinin əhəmiyyətini qeyd edərək, 

aksiyanın təşkilinə görə Milli Məclis sədrinə 
minnətdarlığını bildirib. 

A.Bağırov deyib ki, Prezident İlham Əliyevin 
2018-ci il 22 fevral tarixli “Azərbaycan Respubli-
kasında vəkilliyin inkişafı ilə bağlı əlavə tədbirlər 
haqqında” Sərəncamına əsasən görülən işlər 
ölkəmizdə vəkillik institutunun inkişafına mühüm 
təkan verir. O, bu Sərəncamdan irəli gələrək 
aztəminatlı ailələrə ödənişsiz hüquqi yardım 
göstərilməsi məqsədilə müxtəlif addımlar 
atıldığını xatırladıb. Bu cür ödənişsiz hüquqi 
yardımın həyata keçirilməsində Vəkillər Kollegi-
yasının üzvləri fəal iştirak edirlər. Bu aksiyada 
da Kollegiyanın üzvləri, təcrübəli hüquqşünaslar 
seçicilərin suallarını cavablandıracaq, onlara 
hüquqi yardım göstərəcəklər.

Aksiyada Milli Məclisin deputatları Nizami 
Səfərov, Kamran Bayramov və Nurlan Həsənov 
da iştirak ediblər. 

“Bu gün keçirilən tədbir çox ciddi 
əhəmiyyətə malikdir. Təşəbbüsün əsas üs-
tünlüyü ondan ibarətdir ki, vətəndaşların 
problemlərinə hüquqi cəhətdən aydınlıq 
gətirilsin. Burada sosial, torpaq münasibətlərinin 
rəsmiləşdirilməsi və müxtəlif sahələrdə mövcud 
olan hüquqi problemlərə vəkillər tərəfindən ay-
dınlıq gətiriləcək”, - deyə Milli Məclisin deputatı 
Nizami Səfərov deyib. 

Aksiya zamanı Azərbaycan Respublikası 
Vəkillər Kollegiyasının üzvləri fərdi qaydada 
hər bir seçicinin müraciətini dinləyərək, onlara 
hüquqi yardım göstəriblər.

№ 70 						               Bakı şəhəri, 5 mart 2022-ci il

“Aqrar tədarük və təchizat” Açıq Səhmdar Cəmiyyətinin Nizamnaməsinin təsdiq edilməsi barədə” 
Azərbaycan Respublikası Nazirlər Kabinetinin 2019-cu il 4 iyul tarixli 289 nömrəli Qərarında dəyişiklik 
edilməsi haqqında

Azərbaycan Respublikası Konstitusiyasının 119-
cu maddəsinin səkkizinci abzasını rəhbər tutaraq, 
“Azərbaycan Respublikasının Kənd Təsərrüfatı 
Nazirliyi haqqında Əsasnamənin təsdiq edilməsi 
barədə” Azərbaycan Respublikası Prezidentinin 
2005-ci il 20 aprel tarixli 226 nömrəli Fərmanında 
dəyişiklik edilməsi haqqında” Azərbaycan Respub-
likası Prezidentinin 2021-ci il 7 oktyabr tarixli 1460 
nömrəli Fərmanının icrasını təmin etmək məqsədilə 
Azərbaycan Respublikasının Nazirlər Kabineti 
qərara alır:

Azərbaycan Respublikası Nazirlər Kabine-
tinin 2019-cu il 4 iyul tarixli 289 nömrəli Qərarı 

(Azərbaycan Respublikasının Qanunvericilik Toplu-
su, 2019, № 7, maddə 1312) ilə təsdiq edilmiş “Aq-
rar tədarük və təchizat” Açıq Səhmdar Cəmiyyətinin 
Nizamnaməsi”ndə aşağıdakı dəyişikliklər edilsin:

1. 6.4.10-cu yarımbəndə “hesabatlar almaq,” 
sözlərindən sonra “Nazirliklə razılaşdırmaqla” 
sözləri əlavə edilsin.

2. 6.9.5-ci yarımbəndə “vəzifəyə təyin” 
sözlərindən əvvəl “Nazirliklə razılaşdırmaqla” 
sözləri əlavə edilsin.

Əli ƏSƏDOV 
Azərbaycan Respublikasının Baş naziri

Azərbaycan Respublikası Nazirlər Kabinetinin “Xüsusi karantin rejimi ilə 
bağlı əlavə tədbirlər barədə” 2020-ci il 12 sentyabr tarixli 336 nömrəli və “Xü-
susi karantin rejiminin müddətinin uzadılması və bəzi məhdudiyyətlərin aradan 
qaldırılması ilə bağlı tədbirlər barədə” 2021-ci il 26 may tarixli 151 nömrəli 
qərarlarında dəyişiklik edilməsi, “Koronavirus (COVID-19) pandemiyası 
dövründə ictimai iaşə müəssisələrinə müştəri qəbulu ilə bağlı bəzi məsələlərin 
tənzimlənməsi barədə” 2020-ci il 6 iyul tarixli 237 nömrəli, “Koronavirus (CO-
VID-19) pandemiyası dövründə Azərbaycan Respublikasında mehmanxanaların 
fəaliyyətinin təşkili Qaydaları”nın təsdiq edilməsi barədə” 2020-ci il 8 avqust 
tarixli 287 nömrəli qərarlarının ləğv edilməsi və bununla bağlı bəzi məsələlərin 
tənzimlənməsi haqqında 

“Sanitariya-epidemioloji salamat-
lıq haqqında” Azərbaycan Respubli-
kası Qanununun 25-ci maddəsinə və 
Azərbaycan Respublikası Nazirlər Ka-
binetinin 2020-ci il 28 fevral tarixli 73-1 
nömrəli Qərarı ilə təsdiq edilmiş “Yo-
luxucu, parazitar və kütləvi qeyri-yolu-
xucu xəstəliklərin əmələ gəlməsi, yaxud 
yayılması təhlükəsi yarandıqda karantin-
təşkilat, profilaktika və digər zəruri 
tədbirlərin görülməsi Qaydaları”na 
əsasən Azərbaycan Respublikasının 
Nazirlər Kabineti qərara alır:

1. “Xüsusi karantin rejimi ilə bağlı 
əlavə tədbirlər barədə” Azərbaycan 
Respublikası Nazirlər Kabinetinin 2020-
ci il 12 sentyabr tarixli 336 nömrəli 
Qərarının (Azərbaycan Respublikasının 
Qanunvericilik Toplusu, 2020, № 9, 
maddələr 1209, 1231, № 10, maddələr 
1274, 1275, 1278, 1283, 1298, 1314, 
1315, № 11, maddələr 1387, 1394, № 12 
(V kitab), maddələr 1588, 1592, 1612; 
2021, № 1, maddələr 92, 106, № 3, 
maddələr 267, 290, 291,  
№ 4, maddə 403, № 5, maddə 530, № 
6 (IV kitab), maddələr 683, 692, № 7, 
maddələr 868, 882, № 8, maddə 974, 
№ 9, maddə 1079, № 10, maddə 1191; 
Azərbaycan Respublikası Nazirlər Ka-
binetinin 2021-ci il 11 dekabr tarixli 389 

nömrəli, 22 dekabr tarixli 400 nömrəli 
və 2022-ci il 24 fevral tarixli 52 nömrəli 
qərarları) 1.1.2-1-ci, 1.1.3 - 1.1.5-ci, 
1.1.11-ci, 1.1.14-cü, 1.2.2-ci və 1.2.3-cü 
yarımbəndləri ləğv edilsin.

2. “Xüsusi karantin rejimi-
nin müddətinin uzadılması və bəzi 
məhdudiyyətlərin aradan qaldırılması 
ilə bağlı tədbirlər barədə” Azərbaycan 
Respublikası Nazirlər Kabinetinin 2021-
ci il 26 may tarixli 151 nömrəli Qərarına 
(Azərbaycan Respublikasının Qanunve-
ricilik Toplusu, 2021, № 5, maddə 530,  
№ 6 (IV kitab), maddələr 668, 679, 683,  
№ 7, maddələr 872, 890, 891, № 8, 
maddələr 957, 971, № 9, maddələr 1051, 
1079, № 10, maddə 1182; Azərbaycan 
Respublikası Nazirlər Kabinetinin 2021-
ci il 11 dekabr tarixli 389 nömrəli, 23 
dekabr tarixli 409 nömrəli, 30 dekabr 
tarixli 419 nömrəli, 2022-ci il 13 yanvar 
tarixli 9 nömrəli, 26 yanvar tarixli 29 
nömrəli və 15 fevral tarixli 40 nömrəli 
qərarları) aşağıdakı məzmunda 2.5-11-ci 
və 2.5-12-ci bəndlər əlavə edilsin:

“2.5-11. 2022-ci il 6 mart tarixindən 
etibarən:

2.5-11.1. aşağıdakılara icazə verilir:
1. dövlət orqanlarında (qurumların-

da) vətəndaşların yerində qrup və fərdi 
qaydada qəbuluna;

2. dini ritual xidmətlərinin, eləcə də 
mərasim zallarında, çadırlarda və digər 
qapalı məkanlarda yas mərasimlərinin 
təşkilinə və keçirilməsinə;

3. bütün kütləvi tədbirlərin, 
o cümlədən idman tədbirlərinin 
keçirilməsinə;

4. ictimai iaşə obyektlərində qəlyan 
avadanlıqlarından istifadəyə;

5. masaj xidmətlərinin 
göstərilməsinə; 

6. sərnişinləri qarşılayan və yola 
salan şəxslərin hava limanının termina-
lına girişinə;

2.5-11.2. aşağıdakı məhdudiyyətlər 
ləğv edilir:

1. mədəniyyət obyektlərinin, eləcə 
də kinoteatrların, teatrlar və konf-
rans zallarının, istirahət və əyləncə 
məkanlarının, həmçinin uşaq əyləncə 
məkanlarının (bulvar və parkların 
ərazisində olanlar daxil olmaqla), habelə 
iri ticarət mərkəzlərinin nəzdindəki uşaq 
və digər əyləncə mərkəzlərinin, kinote-
atrların fəaliyyəti ilə bağlı vaxt və say 
məhdudiyyəti;

2. şənlik mərasimlərinin (toy, nişan, 
ad günləri və s.) keçirilməsində tətbiq 
edilən say və vaxt məhdudiyyəti;

3. ərazisində ictimai iaşə 
obyektlərində, eləcə də restoran, kafe, 
çay evləri və bu kimi digər məkanların 
fəaliyyəti ilə bağlı vaxt məhdudiyyəti, 
həmçinin hər bir masa arxasında 
6 nəfərdən artıq toplaşmaqla bağlı 
məhdudiyyət;

4. pandemiya dövründə ictimai iaşə 
müəssisələrinə müştəri qəbulu zamanı 
tətbiq edilən adambaşı sıxlıq normaları;

5. 10 nəfərdən artıq şəxsin iştirakı 
ilə tədris və repetitor xidmətlərinin 
həyata keçirilməsi məhdudiyyəti;

6. dini ibadət yerlərinə tətbiq edilən 
say və eyni vaxtda ibadət üçün nəzərdə 
tutulan yerlərlə bağlı faiz məhdudiyyəti.

2.5-12. Bu Qərarın 2.5-11-ci 
bəndində nəzərdə tutulan xidmətlərdən 
(işlərdən) bu Qərarın 2.5-9-cu bəndinin 
tələblərinə cavab verən şəxslər istifadə 
edə bilərlər.”.

3. “Koronavirus (COVID-19) 
pandemiyası dövründə ictimai iaşə 
müəssisələrinə müştəri qəbulu ilə bağlı 
bəzi məsələlərin tənzimlənməsi barədə” 
Azərbaycan Respublikası Nazirlər 
Kabinetinin 2020-ci il 6 iyul tarixli 237 
nömrəli Qərarı (Azərbaycan Respubli-
kasının Qanunvericilik Toplusu, 2020, 
№ 7, maddə 967, № 8, maddələr 1106, 
1111, № 11, maddə 1399) ləğv edilsin.

4. “Koronavirus (COVID-19) pan-
demiyası dövründə Azərbaycan Respub-
likasında mehmanxanaların fəaliyyətinin 
təşkili Qaydaları”nın təsdiq edilməsi 
barədə” Azərbaycan Respublikası 
Nazirlər Kabinetinin 2020-ci il 8 avqust 
tarixli 287 nömrəli Qərarı (Azərbaycan 
Respublikasının Qanunvericilik Toplusu, 
2020, № 8, maddə 1105, № 9, maddə 
1198; 2021, № 9, maddə 1073) ləğv 
edilsin.

5. Sanitariya-epidemioloji salamatlıq 
haqqında” Azərbaycan Respub-likası 
Qanununun 3-cü maddəsinin tələblərinə 
uyğun olaraq, Azərbaycan Respubli-
kasının baş dövlət sanitariya həkimi 
COVID-19 infeksiyasının profilak-
tikasına dair təsdiq edilmiş metodiki 
göstərişlərdə müvafiq dəyişikliklər 
edilməsini təmin etsin.

Əli ƏSƏDOV 
Azərbaycan Respublikasının  

Baş naziri

Türkiyənin iki naziri Ankaradakı  
Heydər Əliyev adına orta məktəbdə olublar

Türkiyədə “zəlzələ üzrə maarifləndirmə həftəsi” 
çərçivəsində tədbirlər davam edir.

Martın 1-də start verilən təlimlər 
ümumilikdə yeddi gün keçiriləcək.

Daxili işlər naziri Süleyman 
Soylu və milli təhsil naziri Mahmut 
Özer “zəlzələ həftəsi” çərçivəsində 
Ankaradakı Heydər Əliyev adına 
orta məktəbdə olub, buradakı 

təlimləri izləyiblər.
Qeyd edək ki, “zəlzələ üzrə 

maarifləndirmə həftəsi”nin 
məqsədi ölkədə, eləcə də təhsil 
müəssisələrində zəlzələ zamanı 
davranış qaydalarını izah etmək, 
təhlükələrdən qorunmaq, riskləri 

azaltmaq üçün işlər aparmaqdır. 
Nazir Süleyman Soylu bildirib 

ki, 2019-cu ildən başlayaraq üç il 
ərzində bu çərçivədə ümumilikdə 
56 milyon nəfər maarifləndirmə 
təlimlərinə cəlb olunub.

Sabir ŞAHTAXTI, 
AZƏRTAC-ın xüsusi müxbiri

Ankara

